
ᒪᓕᒐᓕᐅᖅ`ᑏᑦ ᐅᐸᑦᓯᒪᔪᑦ: 

ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐸᑎᑯᓗᒃ ᐊᕐᓇᒃᑲᖅ, ᔩᓂ ᐃᖃᓪᓗᐊᖅ, ᔪᐊᔾ ᕼᐃᒃᔅ, ᑕᐃᕕᑎ ᔪᐊᓇᓯ, ᔪᐃᓕ 

ᖃᐃᕐᓂᖅ, ᐸᐅᓗᓯ ᕿᔪᒃᑖᖅ, ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, 

ᑳᓪᕕᓐ ᐲᑐᓴᓐ, ᐃᒥᓕᐊᓄ ᕿᓐᖑᖅ, ᐹᓪ ᖁᐊᓴ, ᐋᓚᓐ ᕋᒻᐴᑦ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᑦ. 

 

>>ᑲᑎᒪᓯᒋᐊᖅᑐᑦ 15:00ᒥ 

ᑐᒃᓯᐊᕐᓂᖅ 

 

ᐃᒃᓯᕙᐅᑕᖅ (ᐹᓪ ᖁᐊᓴ): ᑐᓴᖅᓴᐅᑦᑎᐊᖅᐸ? ᑲᑎᒪᓂᖅ ᑖᓐᓇ ᒪᑐᐃᕐᓂᐊᓕᕋᒃᑯ. ᑖᓐᓇ ᓯᕗᓕᐅᖅᑎᒃᓴᑦᑎᓐᓂᒃ 

ᓂᕈᐊᕋᓱᖕᓂᐊᖅᑎᓪᓗᑕ. ᐱᒋᐊᓚᐅᖅᑳᖅᑎᓐᓇᑕ ᑲᑎᒪᔾᔪᑎᒃᓴᑦᑎᓐᓂᒃ, ᑖᓐᓇ ᒪᓕᒐᓕᐅᖅᑎ ᒥᔅᑕ ᕿᔪᒃᑖᖅ, 

ᑐᒃᓯᐊᕐᓂᒃᑯᑦ ᒪᑐᐃᕈᓐᓇᖅᐱᐅᒃ? 

 

>>ᑐᒃᓯᐊᖅᑐᑦ 

 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒫᒃ ᐱᔭᒃᓴᖃᕋᒪ, ᐅᓪᓗᒥ ᑲᑎᒪᓂᖅ ᑕᒪᓐᓇ ᑲᔪᓯᓂᐊᖅᑎᓪᓗᒍ, ᓄᓇᕗᑦᒥ 

ᓯᕗᓕᖅᑎᒃᓴᑦᑎᓐᓂᒃ ᓂᕈᐊᕋᓱᖕᓂᐊᖅᑎᓪᓗᑕ.  

 

ᐊᒻᒪᓗ ᑕᒪᕐᒥᒃ ᒪᓕᒐᓕᐅᖅᑏᑦ ᐊᔾᔨᖏᓐᓂᒃ ᐱᓯᒪᔪᒃᓴᐅᕗᑦ ᑖᒃᑯᐊ ᖃᓄᖅ ᓂᕈᐊᕋᓱᖕᓂᐊᖅᑎᓪᓗᑕ 

ᐃᓕᖅᑯᓯᕆᓂᐊᖅᑕᕗᑦ ᐃᓕᔅᓯᓐᓃᑦᑐᒃᓴᐅᔪᖅ. ᐊᒻᒪᓗ ᑖᒃᑯᐊ ᖃᓄᖅ ᐊᐅᓚᓂᐊᕐᓂᑦᑎᓐᓂᒃ ᐊᖏᕈᑕᐅᓯᒪᖕᒪᑕ 

ᑲᑎᒪᔨᓕᒫᑦ ᑲᑎᒪᑎᓪᓗᒋᑦ. ᐊᒻᒪ ᑖᓐᓇ ᑲᑎᒪᔾᔪᑎᒃᓴᖅ ᓯᕗᓂᔅᓯᓐᓃᑦᑐᖅ ᐃᓕᔅᓯᓐᓄᑦ ᐊᑐᐃᓐᓇᐅᔪᖅ. 

 

ᒪᓕᒐᓕᐅᖅᑏᑦ ᑖᔅᓱᒥᖓ ᑲᑎᒪᔾᔪᑎᒃᓴᑦᑎᓐᓂᒃ ᐊᖏᖅᓯᒪᕚᓪ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᓂᕈᐊᕋᒃᓴᓐᖑᖅᑎᑦᑎᓂᖅ ᒥᓂᔅᑕᒥᒃ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᒋᐊᕐᓂᐊᓕᕋᑦᑕ ᑕᐃᒪ ᓂᕈᐊᕋᓱᖕᓂᐊᖅᑎᓪᓗᑕ ᐃᓚᒋᔭᐅᓂᐊᖅᑐᖅ ᑖᒃᑯᓄᖓ 

ᓯᕗᓕᖅᑎᐅᔪᓄᑦ ᓄᓇᕗᑦᒥ.  

 

ᐊᒻᒪᓗ ᖃᐅᔨᒪᓂᐊᕆᕗᓯ ᑖᒃᑯᐊ ᒪᑐᓚᐅᖅᑎᓪᓗᒋᑦ ᓂᕈᐊᒐᒃᓴᐅᓃᑦ, ᑖᒃᑯᐊ ᓂᕈᐊᒐᒃᓴᐅᓂᐊᖅᑐᑦ 5 ᒥᓂᑦᓯᓂᒃ 

ᐅᖃᓪᓚᒍᓐᓇᕐᓂᐊᖅᑐᑦ. 

 

ᐃᖅᑲᐃᑎᒃᑲᓐᓂᑐᐃᓐᓇᖅᐸᒃᑲ ᒪᓕᒐᓕᐅᖅᑏᑦ ᑕᐃᒪ ᓂᕈᐊᖅᑕᐅᔪᒪᓂᕐᒥᒃ ᑐᒃᓯᕋᕐᕕᐅᒍᕕᑦ ᐊᖏᑲᐅᑎᒋᓗᒍᓘᓐᓃᑦ 

ᐅᕝᕙᓘᓐᓃᑦ ᐊᒃᑳᑲᐅᑎᒋᓗᒍ.  

 

ᒫᓐᓇ ᒪᒃᐱᖅᐸᕋ ᑖᓐᓇ ᓂᕈᐊᒐᒃᓴᐅᔾᔪᑎᐅᔪᓐᓇᕐᓂᖅ. ᓯᕗᓪᓕᖅᐹᖅ, ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᕋᒻᐴᑦ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᓂᕈᐊᒐᒃᓴᓕᐊᕆᔪᒪᔭᕋ ᒥᔅᑕ ᓚᐃᑦᓯᑑᓐ. ᖁᔭᓐᓇᒦᒃ ᐅᖃᖅᑏ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᓚᐃᑦᓯᑑᓐ ᐊᖏᖅᐲᑦ ᑖᔅᓱᒥᖓ ᓂᕈᐊᒐᒃᓴᐅᓂᕐᒧᑦ? 

 

ᓚᐃᑦᓯᑑᓐ: ᐄ, (ᑐᓵᔨᑎᒍᑦ) ᐊᖏᖅᐳᖓ. 

 

ᐃᒃᓯᕙᐅᑕᖅ: ᓂᕈᐊᒐᒃᓴᐅᓂᕐᒧᑦ? ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐃᒃᕼᐃᕙᐅᑖᖅ, ᐅᖃᖅᑎᑦᑎᔩ. ᓂᕈᐊᒐᒃᕼᐋᓯᖁᕙᕋ ᒪᐅᒍᕋᑦ ᓇᑲᓱᒃ. ᒪ’ᓇ ᐃᒃᕼᐃᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᓇᑲᓱᒃ, ᐊᖏᖅᐲᑦ ᑖᔅᓱᒥᖓ ᓂᕈᐊᒐᒃᓴᓐᖑᖅᑎᑦᑎᓂᕐᒧᑦ? 

 

ᓇᑲᓱᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, ᐊᖏᖅᑐᖓ ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᑖᒃᑯᐊ ᐊᖏᖅᓯᒪᖕᒪᑕ. ᐊᓯᖏᓐᓂᒃ ᓂᕈᐊᒐᒃᓴᐅᔪᓂᒃ ᐊᑎᖅᑕᖃᖅᐹ? 

ᖁᔭᓐᓇᒦᒃ. ᓂᕈᐊᒐᒃᓴᓐᖑᖅᑎᑦᑎᓂᖅ. ᐊᑎᖃᕈᓐᓃᕋᒪ, ᐊᒻᒪ ᒪᒥᐊᓇᖅ. ᑕᑯᖅᑲᐅᓐᖏᓐᓇᒃᑯ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ ᐅᖃᖅᑏ. ᓂᕈᐊᒐᒃᓴᓕᐊᕆᔪᒪᓪᓗᒍ ᓴᓂᕋᔭᖕᒧᑦ ᒪᓕᒐᓕᐅᖅᑎ ᔪᐃᓕ ᖃᐃᕐᓂᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᖃᐃᕐᓂᖅ ᐊᖏᖅᐲᑦ ᑖᔅᓱᒧᖓ? 

 

ᖃᐃᕐᓂᖅ: ᖁᔭᓐᓇᒦᒃ ᐃᒃᓯᕙᐅᑖᖅ-ᐅᖃᖅᑎᑦᑎᔩ. ᐊᖏᖅᐳᖓ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᒐᒃᓴᐅᓂᕐᒧᑦ ᐱᑕᖃᖅᐸᓱᓕ? ᖁᔭᓐᓇᒦᒃ, ᐊᑎᖁᑎᖃᕈᓐᓃᕋᒪ 

ᓂᕈᐊᒐᒃᓴᐅᔾᔪᑎᒃᓴᓂᒃ ᑎᒃᑯᐊᖅᓯᓇᓱᒃᑐᓂᒃ, ᑲᔪᓯᓂᐊᓕᖅᐳᒍᑦ ᑖᒃᑯᐊ ᓂᕈᐊᒐᒃᓴᐅᔪᐃᑦ ᐅᖃᐅᓯᒃᓴᖏᓐᓄᑦ. 

ᐃᖅᑲᐃᖁᕙᒃᑲ ᑖᒃᑯᐊ 5 ᒪᓂᑦᓯᓂᒃ ᐅᖃᓪᓚᒍᓐᓇᕈᓐᓇᕐᓂᐊᕋᔅᓯ.  

 

ᐊᒻᒪ ᑖᒃᑯᐊ ᐊᑎᖏᑦ ᑕᐃᖃᑦᑕᕐᓂᐊᖅᑕᒃᑲ ᐊᐃ, ᐄ, ᐆ, ᐋ ᒪᓕᒡᓗᒍ, ᐃᓚᒃ ᐃᓄᒃᑎᑐᓪᓕ. 

ᓯᕗᓪᓕᖅᐹᖑᓂᐊᖅᑐᖅ ᓂᕈᐊᒐᒃᓴᐅᔪᖅ ᐊᒥᑦᑐᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ ᐃᒃᓯᕙᐅᑖᖅ ᐅᖃᖅᑎᑦᑎᔩ. ᐅᕙᖓ ᔪᐃᓕ ᖃᐃᕐᓂᖅ ᐊᖏᕋᑖᖅᐳᖓ ᑕᕝᕗᖓ 

ᓂᕈᐊᒐᒃᓴᓕᐅᖅᑕᐅᓂᕐᒧᑦ ᓯᕗᓕᐅᖅᑎᒃᓴᒧᑦ. 

 

ᓂᑯᕕᖓᓗᖓ ᐊᑲᐅᒋᓂᖅᓴᐅᖅᑰᔨᒐᒃᑯ ᓂᑯᕕᑉᐳᖓ ᐃᓱᒪᖅᓱᖅᑰᕋᑦᑕ.  

 

ᐃᒪᓐᓇ ᐅᖃᕈᓐᓇᖅᑰᖅᐳᖓ ᑕᐃᒪᓐᖓᑦ ᑕᕝᕙ ᐊᕐᕌᒍᐃᑦ ᐱᖓᓱᐃᑦ ᖄᖏᖅᑐᑦ ᐊᑐᖅᑕᕗᑦ, ᑕᕝᕗᖓ 

ᒪᓕᒐᓕᐅᕐᕕᖕᒧᐊᕌᖓᒪ ᑖᒃᑯᐊ ᑭᒡᒐᖅᑐᖅᑕᒃᑲ ᐱᔾᔪᑎᒋᓪᓗᒋᑦ ᐃᓄᒃᑎᑐᑦ ᐅᖃᓪᓚᖃᑦᑕᖅᐳᖓ. 

ᑕᒪᓐᓇᓗ ᐅᖃᐅᓯᖅᐳᑦ ᐅᐱᒋᓪᓗᒍ ᑕᐃᒪᓐᓇ ᐊᓯᐅᑐᐃᓐᓇᖁᓇᒍ ᒪᒃᑯᒃᑐᓄᑦ ᑕᐃᒪᓐᓇ ᓂᓪᓕᐊᓇᓱᖃᑦᑕᖅᐳᖓ 

ᐃᓄᒃᑎᑐᑦ.  

 

ᐊᒻᒪᓗ ᑕᕝᕗᓐᖓᖅᑎᑕᐅᓇᔭᕐᒥᒍᒪ, ᑕᒪᓐᓇ ᐅᖃᐅᓯᕇᓐᓇᖅᐸᖕᒥᔭᕋ ᐃᓐᓇᖅᐳᑦ, ᒪᒃᑯᒃᑐᕗᑦ ᐊᒻᒪ ᐃᓄᐃᑦ 

ᖃᐅᔨᒪᔭᑐᖃᖓᑦ ᖃᓄᒃᑲᓐᓂᖅ ᐊᒃᓱᕉᑎᒋᒃᑲᓐᓂᕆᐊᕈᓐᓇᕋᓱᒋᓇᔭᕋᒃᑯ.  

 

ᑕᒪᒃᑯᐊ ᐅᖃᐅᓯᕆᕙᒃᑕᒃᑲ ᑲᑐᔾᔨᖃᑎᒌᖕᓂᖅ, ᐊᔾᔨᒌᒃᑎᑦᑎᓂᖅ, ᐃᑲᔪᖅᑐᒌᖕᓂᖅ, ᓱᓕ 

ᓴᖅᑭᒃᑲᓐᓂᕆᐊᖃᕋᓱᒋᓪᓗᒍ ᑕᕝᕙᓂ ᒪᓕᒐᓕᐅᕐᕕᖕᒥ ᐊᒻᒪ ᒐᕙᒪᒃᑯᑦ ᐊᐅᓚᓂᕆᖃᑦᑕᖅᑕᖓᑕ ᓄᓇᕘᒻᒥᐅᑦ 

ᐱᔾᔪᑎᒋᓪᓗᒋᑦ.  

 

ᑕᐃᒪᓐᖓᑦ ᐊᔪᕐᓇᖅᐸᒃᑑᒐᓗᐊᖅ ᐅᕙᓐᓄᑦ ᑭᓯᐊᓂ ᐅᖃᓚᐅᖅᓯᒪᒐᒪ ᑕᐃᒪᓐᓇ ᐱᓕᕆᐊᒃᓴᒥᒃ ᑐᓂᔭᐅᑎᓪᓗᖓ 

ᐊᖏᓚᐅᖅᓯᒪᑎᓪᓗᖓᓗ ᐊᒃᓱᕈᕐᓗᖓ ᐃᓗᖏᖅᓱᕐᓗᖓ ᑭᒡᒐᖅᑐᖅᑕᒃᑲ ᑭᒡᒐᖅᑐᕋᓱᑦᑎᐊᕐᓂᐊᖅᐸᒃᑲ. ᑕᒪᓐᓇᓗ 

ᐊᑐᖅᑏᓇᕐᓂᐊᖅᖢᒍ.  

 

ᑲᓐᖑᓱᒃᐸᓚᐅᖅᓯᒪᒐᓗᐊᖅᐳᖓ ᑕᕝᕗᓐᖓᓵᖅᖢᖓ, ᐅᐊ ᐅᖅᑰᓯᖃᑦᑕᓚᐅᖅᓯᒪᒐᓗᐊᖅᑎᓪᓗᖓ, ᒫᓐᓇ ᐊᕐᕌᒍᐃᑦ 

ᑖᒃᑯᐊ ᖄᖏᖅᓯᒪᓕᖅᑐᐃᑦ, ᐄ, ᐃᓕᑉᐹᓪᓕᖅᑐᖓ ᖃᓄᖅ ᑭᒡᒐᖅᑐᐃᑦᑎᐊᕐᓂᕐᒥᒃ ᐊᒻᒪ ᖃᓄᖅ ᑕᒪᓐᓇ ᒐᕙᒪᐅᑉ 

ᐃᖏᕐᕋᓂᖓ ᐊᐅᓚᑦᑐᓐᓇᕐᒪᖔᑦᑎᒍ.  

 

ᐊᐅᓚᑦᑎᔪᓐᓇᕋᓱᒋᑦᑎᐊᖅᐳᖓ ᑕᕝᕙᓂ ᒪᓕᒐᓕᐅᕐᕕᖕᒥ ᐊᒻᒪ ᖃᓄᖅ ᑖᒃᑯᐊ ᐃᖅᑲᓇᐃᔭᖅᑎᐅᕙᒃᑐᐃᑦ 

ᒐᕙᒪᒃᑯᓐᓄᑦ ᑲᔪᖏᖅᓴᒃᑲᓐᓂᕋᓱᒋᑦᑎᐊᕈᓐᓇᕋᒃᑭᑦ ᐱᔾᔪᑎᒋᓪᓗᒋᑦ ᑕᒪᒃᑯᐊ ᐃᓄᐃᑦ ᓄᓇᕗᒻᒥᐅᑕᐃᑦ 

ᐱᔾᔪᑎᒋᓗᒋᑦ.  

 

ᐅᕙᓐᓂᒃ ᐱᓇᓱᐊᕐᓗᖓ ᐱᔾᔮᓐᖏᑦᑐᖓ ᐱᓇᓱᐊᕐᓂᕆᓕᕐᓗᒍ, ᐄ, ᑕᕝᕗᓐᖓᕋᔭᕈᒪ ᐋᒃᑲ ᑕᐃᒪᓐᓇᐅᔾᔮᓐᖏᑦᑐᖓ 

ᓱᓕ. ᓱᓕᓕ ᐊᔾᔨᒌᒃᑎᑦᑎᓂᕐᒥᒃ ᐱᑕᖃᖅᑎᑦᑎᓂᐊᖅᐳᖓ ᑕᕝᕙᓂ. ᑕᒪᓐᓇ ᐅᖃᐅᓯᖅᐳᐃᓛᒃ ᐱᒻᒪᕆᐅᖕᒪᑦ.  

 

(ᑐᓵᔨᑎᒍᑦ) ᐃᒃᓯᕙᐅᑖᖅ, ᓯᕗᓪᓕᖅᐹᒥᒃ ᖁᔭᓐᓇᒦᕈᒪᓪᓗᒍ ᐅᖅᑯᕐᒥᐅᑦ ᒪᓕᒐᓕᐅᖅᑎᖓ ᓂᕈᐊᒐᒃᓴᓕᐊᕆᖕᒪᖓ 

ᑖᔅᓱᒧᖓ ᐃᓂᒧᑦ ᐊᒻᒪᓗ ᐃᓕᓯᒪᔪᒻᒪᕆᐅᒐᒪ ᑕᐃᒪ ᓂᕈᐊᖅᑕᐅᔭᕆᐅᓚᐅᕋᒪ ᐱᔭᕆᐅᑦᑎᐊᖅᖢᖓ ᑕᕝᕗᖓ 

ᐃᒡᓗᕐᔪᐊᕐᒨᕆᐅᖅᑐᖓ. ᐅᔾᔨᕈᓱᒃᑐᓯ ᑲᓐᖑᓱᒃᐸᓚᐅᕋᓗᐊᖅᑐᖓ ᑕᐃᒫᒡᓗ ᐊᐅᒻᒪᔾᔨᔪᐊᓘᓂᖅᐸᒃᖢᖓ ᑭᓯᐊᓂ 

ᖃᐅᔨᓯᒪᔭᓐᓄᒃ ᐊᑐᖅᑐᖓ ᐃᓕᓯᒪᖅᑰᓕᕋᒪ.  

 

ᐊᓈᓇᒋᓚᐅᖅᑕᕋ ᐅᖃᖅᐸᓚᐅᕐᒪᑦ ᐅᒃᐱᕆᔭᕐᓂᒃ ᐱᓇᓱᒋᑦ ᑎᑭᐅᑎᓇᓱᒋᑦ ᐊᒻᒪᓗ ᐃᓅᖃᑎᖕᓂᒃ 

ᐊᔾᔨᒌᒃᑎᑦᑎᖃᑦᑕᕐᓗᑎᑦ ᐃᒃᐱᒋᑦᑎᐊᕐᓗᒋᓪᓗ ᐱᓗᐊᖅᑐᒥᒃ ᐊᑐᖃᓱᒍᓐᓇᖅᓯᔭᒃᑲ ᓂᕈᐊᖅᑎᒋᓯᒪᔭᑦᑎᓐᓄᑦ.  

 

ᐅᒃᐱᕆᒐᒃᑯ ᓂᕈᐊᖅᑕᐅᒍᒪ ᑕᕝᕗᖓ ᐃᓂᒧᑦ ᐱᔪᓐᓇᕐᓂᓕᒫᓐᓂᒃ ᐅᖃᖅᓯᒪᒐᒪᓗ ᒪᓕᒐᓕᐅᖅᑎᓐᖑᕋᑖᖅᑐᖅ 

ᐅᖃᓚᐅᕋᒪ ᓱᓕᔪᒥᒃ ᐱᔪᓐᓇᕐᓂᓕᒫᓐᓂᒃ ᐃᑲᔪᖅᓱᖕᓂᐊᖅᑐᖓ ᓂᕈᐊᖅᑎᒃᑲ ᑕᐃᒪᓐᓇᑦᑕᐅᖅ 

ᐅᖃᓪᓚᒍᑎᒋᔪᓐᓇᕋᒃᑭᑦ. ᑕᐃᒪᐃᒻᒪᑦ ᓄᓇᓕᖁᑎᑦᑎᓐᓄᑦ ᓇᖏᖅᓯᔭᕆᐊᖃᕋᑦᑕ.  

 

ᑕᕝᕗᓐᖓᕐᓂᕈᒪ ᐃᓕᒃᑲᓐᓂᕈᓐᓇᖅᑰᕋᒪ. ᐅᒃᐱᕆᓪᓗᒍᓗ ᐃᓄᐃᑦ ᖃᐅᔨᒪᔭᑐᖃᖏᓐᓅᕈᑦᑕ ᐃᓐᓇᖅᐳᑦ ᒪᒃᑯᒃᑐᕗᑦ 

ᒪᑐᐃᖓᓂᖅᓴᐅᔭᕆᐊᖃᕋᑦᑕ ᐃᓄᖕᓄᑦ ᐱᔨᖅᑎᕋᖅᑕᑦᑎᓐᓄᑦ. ᐊᒻᒪᓗ ᐅᒃᐱᕆᔭᕋᓱᓕ 

ᐱᔪᓐᓇᕐᓂᓕᒫᒃᑲ ᐊᑐᕐᓗᒋᑦ ᐊᑲᐅᓂᖅᐹᒥᒃ ᐱᓇᓱᖕᓂᐊᖅᐳᖓ ᐅᕗᓐᖓ ᐃᑲᔪᕋᓱᓕᕌᖓᒪ ᐊᓯᓐᓂᒃ. 

ᓱᓕᑦᑎᐊᖅᖢᖓ ᖁᔭᓕᕙᕋ ᐅᖅᑯᕐᒥᐅᑦ ᒪᓕᒐᓕᐅᖅᑎᖓ ᖁᔭᒋᓪᓗᒍ ᓂᕈᐊᒐᒃᓴᓐᖑᖅᑎᒻᒪᖓ ᑕᕝᕗᖓ 

ᐱᔪᓐᓇᕐᓂᓕᒫᓐᓂ ᐱᓕᕆᓂᐊᖅᐳᖓ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᑐᒡᓕᐊᓄᑦ. (ᑐᓵᔨᑎᒍᑦ) ᓂᕈᐊᒐᒃᓴᒃᑲᓐᓂᕐᒨᕐᓂᐊᓕᕐᒥᒐᑦᑕ. ᒥᔅᑕ ᓚᐃᑦᓯᑑᓐ 

ᓇᖏᖅᓯᔪᓐᓇᖅᑐᑎᑦ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᒋᔪᒪᖕᒥᔭᕋ ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ 

ᓂᕈᐊᒐᒃᓴᓐᖑᖅᑎᒻᒪᖓ.  

 

ᐅᓪᓗᒥ ᐊᕐᕌᒍᑦ ᐱᖓᓱᓪᓗᐊᑦᑎᐊᓂᓛᒃ ᓂᕈᐊᖅᑕᐅᓚᐅᖅᑎᓪᓗᑕ ᑕᓪᓕᒪᒋᔭᖓᓐᓄᑦ ᒪᓕᒐᓕᐅᕐᕕᖕᒧᑦ.  

ᖃᐅᔨᒪᖃᑦᑕᐅᑎᑦᑎᐊᓕᖅᑐᒍᑦ ᒪᓕᒐᓕᐅᖅᑎᐅᓪᓗᑕ.  

 

ᐃᓕᓴᖅᓯᓪᓗᖓ ᑖᒃᑯᐊ ᒪᓕᒐᓕᐅᖅᑏᑦ ᐊᒃᓱᕈᕐᓇᖅᑐᒥᒃ ᐊᑐᕐᓂᐊᕐᒪᑕ ᓂᕈᐊᕋᓱᓕᕈᑎᒃ ᐅᒃᐱᕆᒐᒃᑯ ᐱᖓᓲᓪᓗᑕ 

ᒥᔅᑕ ᖃᐃᕐᓂᖅ, ᐅᕙᖓ ᐊᒻᒪ ᒥᔅ ᓇᑲᓱᒃ, ᒥᓂᔅᑕᑦᑎᐊᕚᓗᓐᖑᕈᓐᓇᕐᒪᑕ ᓂᕈᐊᖅᑕᐅᒍᑎᒃ.  

 

ᐅᓇ ᑎᓴᒪᒋᓕᕐᒪᒍ ᐊᐅᓚᑦᑎᔨᐅᖃᑕᐅᓂᐊᖅᑐᒥᒃ ᓂᕈᐊᕆᐊᖃᖅᓯᒪᓕᕋᑦᑕ ᑕᒫᓂ ᑕᓪᓕᒪᒋᓕᖅᑕᑦᑎᓐᓂᒃ 

ᑲᑎᒪᔨᐅᔪᒍᑦ. ᒪᕐᕈᐊᖅᑎᓕᕋᒪ ᓂᕈᐊᒐᒃᓴᓐᖑᖅᑎᑕᐅᓕᕋᒪ ᒥᓂᔅᑕᒃᓴᒧᑦ. ᑕᐃᒪᓕ ᓯᕗᓪᓕᖅᐹᒥᒃ 2017−ᖑᑎᓪᓗᒍ 

ᓂᕈᐊᒐᒃᓴᐅᓚᐅᖅᓯᒪᕗᖓ ᒥᓂᔅᑕᒃᓴᒧᑦ ᑭᓯᐊᓂ ᓵᓚᒃᓴᓚᐅᖏᑦᑐᖓ ᑭᓯᐊᓂᓕ ᖁᔭᓕᕗᖓ ᑕᐃᒫᕐᔪᐊᖅ 

ᑐᑭᓯᔪᓐᓇᖅᓯᔪᖓ ᖃᐅᔨᒪᓯᒪᓪᓗᒋᑦ ᐱᒻᒪᕆᐅᔪᓄᑦ ᒪᓕᒐᓕᐅᖅᑎᑐᐃᓐᓇᐃᑦ ᑕᕝᕙᓂ ᒪᓕᒐᓕᐅᕐᕕᖕᒥ 

ᓄᓇᓕᖁᑎᑦᑎᓐᓂᓪᓗ.  

 

ᑕᐃᒪᓐᖓᓂᑦ ᓯᕗᓪᓕᖅᐹᒥᒃ ᓯᕗᓕᖅᑎᓄᑦ ᑲᑎᒪᓂᕐᒥᒃ ᒪᕐᕉᒃ ᒪᓕᒐᓕᐅᖅᑏᒃ ᐃᓕᑐᐃᓐᓇᖅᑕᐅᓯᒪᓕᕐᒪᑎᒃ 

ᒥᓂᔅᑕᐃᑦ ᑲᑎᒪᔨᖏᓐᓄᑦ. ᑕᐃᔅᓱᒪᓂᐅᑎᓪᓗᒍᓕ ᐸᕐᓇᒃᓯᒪᑦᑎᐊᕋᓱᒋᓚᐅᖏᓐᓇᒪᓱᓕ ᐊᒻᒪᓗ 

ᐃᓕᑲᓐᓂᕆᐊᖃᕋᓱᒋᓪᓗᖓ ᓲᖃᐃᒻᒪᓗ ᒪᓕᒐᓕᐅᖅᑎᓐᖑᓕᓵᖅᖢᓂ ᐃᓕᓴᕆᐊᖃᑯᓘᔭᕆᐊᖃᕐᓇᕐᒪᑦ. 

ᒫᓐᓇᐅᓕᖅᑐᕐᓕ ᐊᕐᕌᒍᓂᒃ ᐱᖓᓱᓂᒃ ᐊᑐᖅᓯᒪᓕᕋᒃᑯ ᐊᒻᒪᓗ ᐊᑲᐅᒋᑦᑎᐊᓕᖅᖢᒍ ᐃᓂᒋᓯᒪᓕᖅᑕᕋ. ᐃᒻᒥᓂᒃ 

ᐅᒃᐱᕆᔪᓐᓇᖅᓯᔪᖓ ᒪᓕᒐᓕᐅᖅᑎᑐᐃᓐᓇᐅᓪᓗᖓ ᐃᓚᒋᔭᐅᓂᐊᕈᒪ ᐱᔪᓐᓇᕋᓱᒋᔪᖓ 

ᒥᓂᔅᑕᐅᖃᑎᖃᑦᑎᐊᕈᓐᓇᕋᓱᒋᓪᓗᖓ.  

 

ᐅᒃᐱᕆᔭᕋ ᐱᖓᓱᑦ ᐱᑕᖃᕆᐊᖃᖅᑐᕆᒐᒃᑯ ᒥᓂᔅᑕᐅᓂᐊᕐᓗᓂ. ᐱᓕᕆᔪᒪᓂᖅ, ᐱᔪᓐᓇᑦᑎᐊᕐᓂᖅ ᐊᒻᒪᓗ 

ᐃᒃᐱᒍᓱᑦᑎᐊᕐᓂᖅ. ᐅᒃᐱᕆᓪᓗᒍᓗ ᑖᒃᑯᐊ ᐱᖓᓱᑦ ᑎᒍᒥᐊᖅᑕᐃᓐᓇᕆᒐᒃᑭᑦ ᓇᓕᒧᑦᑐᒥᒃ.  

 

ᒥᓂᔅᑕ ᑲᒪᒋᔭᖃᕐᒪᑕ ᑖᒃᑯᓄᖓ ᐱᓕᕆᐊᖏᑦᑕ ᐱᔭᒃᓴᖏᑦ ᐊᒻᒪᓗ ᐱᑐᐃᓐᓇᕆᐊᖃᓕᕋᒪ ᑲᒪᒋᔭᖃᕐᓂᕐᒥᒃ 

ᑕᐃᒪᐃᑦᑐᒥᒃ. ᑖᓐᓇ ᒪᓕᒐᓕᐅᖅᑎᐅᓕᖅᑎᓪᓗᑕ ᑐᑭᓯᓇᑦᑎᐊᖅᑐᒥᒃ ᓂᕆᐅᒋᔭᖃᑦᑎᐊᕋᒪ ᒥᓂᔅᑕᐅᓂᖅ ᐊᒻᒪᓗ 

ᑭᐅᔪᓐᓇᕐᓗᑎᒃ ᒐᕙᒪᒃᑯᓐᓄᑦ ᐱᕕᒡᔪᐊᕐᓗᑎᒃ. ᐅᓪᓗᒥ ᓂᕈᐊᖅᑕᐅᒍᒪ ᑖᒃᑯᓄᖓ ᑕᐃᒫᒃᑕᐅᖅ ᐃᒻᒥᓂᒃ 

ᐃᓱᒪᒋᔭᐅᓂᐊᖅᑐᖓ ᓂᕆᐅᒋᓂᐊᖅᑐᖓ.  

 

ᐃᓕᓴᖅᓯᓂᖅ ᒥᓂᔅᑕᐃᑦ ᑲᑎᒪᔨᖏᑦ ᐃᓕᔭᐅᓂᖓ ᐱᔭᕆᑐᔪᒻᒪᕆᐅᖕᒪᑦ ᐊᒻᒪᓗ ᐅᒃᐱᕆᓪᓗᒍ 

ᓴᖅᑭᔮᖅᑎᑦᑎᓯᒪᖅᑰᕋᒪ ᐱᓕᕆᑦᑎᐊᕈᓐᓇᕐᓂᕐᒥᒃ. ᐅᖃᓕᒫᖃᑦᑕᕋᒪ ᖃᐅᔨᓴᖅᐸᒃᖢᖓᓗ ᑖᓐᓇ ᑐᑭᓯᑦᑎᐊᕋᓱᒃᖢᒍ 

ᐅᖃᐅᓯᐅᔪᖅ ᑖᓐᓇ ᓴᖅᑭᓚᐅᓐᖏᓂᓐᓂᒃ ᐊᓯᔾᔨᔾᔮᓐᖏᑦᑐᖅ ᑕᒪᓐᓇ.  

 

ᒪᒃᑯᓛᖑᒐᓗᐊᕐᓗᖓ ᒪᓕᒐᓕᐅᕐᕕᖕᒥᑦ ᐅᖃᐅᑎᔪᓐᓇᑦᑎᐊᕆᔅᓯ ᐃᒪᓐᓇ ᐊᕐᕌᒍᒐᓛᓗᖃᓐᖏᒃᑲᓗᐊᖅᖢᖓ ᑖᓐᓇ 

ᐱᔪᒪᓂᓐᓄᑦ ᐱᓕᕆᔪᒪᓂᓐᓄᓪᓗ ᐃᖏᕐᕋᔾᔪᑎᖃᕋᒪ.  

ᒪᑐᔾᔪᑎᒋᓗᒍ ᐅᓪᓗᒥ ᐃᑲᔪᖅᓯᑕᐅᔪᒪᕗᖓ ᒪᓕᒐᓕᐅᖅᑎᐅᖃᑎᓐᓂᒃ ᓂᕈᐊᖅᑕᐅᒍᒪ ᒥᓂᔅᑕᐃᑦ ᑲᑎᒪᔨᖏᓐᓄᑦ 

ᐱᓇᓱᑦᑎᐊᕐᓂᐊᖅᐳᖓ ᑕᑎᒋᔭᐅᖃᑕᐅᔪᓐᓇᕐᓂᕐᒥᒃ ᖃᐅᔨᓴᑦᑎᐊᕈᓐᓇᕐᓂᕐᒥᒡᓗ ᐅᑐᕐᓂᐊᖅᐳᖓ ᑕᕝᕗᖓ 

ᓯᕗᓕᖅᑎᑦ ᑲᑎᒪᔨᖏᓐᓄᑦ ᐊᒻᒪᓗ ᑎᓕᔭᐅᔾᔪᑎᑖᕆᒐᔭᖅᑕᓐᓄᑦ.  

 

ᖃᓄᑐᐃᓐᓇᖅ ᓂᕈᐊᕐᓇᖅ ᐃᖏᕐᕋᒐᓗᐊᖅᐸᑦ ᐊᒃᓱᕈᐃᓐᓇᕐᓂᐊᖅᐳᒍ ᓄᓇᕗᒻᒥᐅᓕᒫᑦ ᐱᓕᕆᔾᔪᑎᓗᒋᑦ ᐊᒻᒪᓗ 

ᐱᓕᕆᖃᑎᒋᓗᒋᑦ ᒪᓕᒐᓕᐅᖅᑎᓕᒫᑦ. ᖁᔭᓐᓇᒦᒃ ᐃᓱᒪᒃᓴᖅᓯᐅᕈᑎᒋᑦᑎᐊᕐᓂᐊᕋᔅᓯᐅᒃ.  

 

ᐃᒃᓯᕙᐅᑕᖅ: ᑲᔪᓯᓗᑕ. (ᑐᓵᔨᑎᒍᑦ) ᒫᓐᓇ ᑕᐃᒪ ᑭᖑᓪᓕᕐᒧᑦ ᓂᕈᐊᕋᔅᓴᒨᓐᖑᓱᓕᕐᒥᒐᑦᑕ. ᒥᔅ ᓇᑲᓱᒃ.  

 

ᓇᑲᓱᒃ: ᖁᔭᓐᓇᒦ, ᐅᖃᖅᑎᑦᑎᔩ. ᐅᓐᓄᓴᒃᑯᑦ. ᖁᔭᓐᓇᒦᒃ ᒥᔅᑕ ᒪᐃᓐ ᓂᕈᐊᕋᒃᑳᖃᐅᒐᕕᓐᖓ.  

 

ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᐃᓚᒃᑲ ᐊᒻᒪᓗ ᓄᓇᕗᒻᒥᐅᑦ. ᖁᔭᓕᖅᑳᕈᒪᕗᖓ ᑕᕝᕙᓂ ᐃᓚᒋᔭᐅᔪᓐᓇᕋᒪ.  

ᓂᕈᐊᕋᔅᓴᐅᖃᑕᐅᒐᓱᓚᐅᖅᓯᒪᓐᖏᒃᑲᓗᐊᖅᑐᖓ ᒐᕙᒪᒃᑯᓐᓄᑦ ᒥᓂᔅᑕᐅᓂᕐᒧᑦ ᑭᓯᐊᓂ ᐊᕐᕌᒍ 25 ᐅᖓᑖᓂ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᓯᒪᓕᖅᑐᖓ ᑐᑭᓯᐅᒪᔫᔮᖅᑐᒍᓗ ᖃᓄᖅ ᐊᐅᓚᓂᖃᓲᖑᒻᒪᖔᖅ.  

 

ᓄᓇᑦᑎᐊᖑᑎᓪᓗᒍ ᓄᓇᑦᑎᐊᖅ ᒐᕙᒪᒃᑯᓐᓂ ᐱᒋᐊᕆᐊᓐᖓᓚᐅᖅᓯᒪᔪᖓ ᐃᓚᒋᔭᐅᑦᑎᐊᕈᓐᓇᖅᑐᒋᒻᒥᒐᒪ 

ᒥᓂᔅᑕᐅᔪᓄᑦ ᐱᓕᕆᐊᔅᓴᖏᓐᓄᑦ ᐊᒻᒪᓗ ᓯᕗᒧᐊᑦᑎᐊᐸᓪᓕᐊᒐᓱᐊᕐᓂᕐᒧᑦ.  

 

ᓯᕗᓪᓕᖅᐹᒥ ᐃᖅᑲᓇᐃᔭᕆᐅᕋᒪ ᒐᕙᒪᒃᑯᓐᓄᑦ ᐃᓕᓐᓂᐊᖅᑎᐅᓚᐅᖅᓯᒪᒐᒪ ᐅᐱᕐᖔᒃᑯᑦ Summer 

student−ᖑᓪᓗᖓ ᐃᖅᑲᓇᐃᔭᖅᑎᐅᒐᒪ ᐊᒥᐊᕆᐊᖅᑐᓚᐅᖅᓯᒪᒐᑦᑕ ᐸᐅᖓ ᐅᔭᕋᓐᓂᒃ ᐊᒥᐊᕆᓪᓗᑕ 

ᐸᓐᓂᖅᑑᒧᑦ ᑐᓐᖓᓱᒌᓚᔪᒥᒃ ᐅᔭᕋᐃᑦ ᐊᒥᐊᖅᑐᑎᒍ.  

 

ᓯᓚᑦᑎᐊᕙᐅᒻᒪᑦ ᐅᐱᕐᖔᖑᓪᓗᓂ shorts−ᓯᒪᓪᓗᖓ ᖃᕐᓖᒃᑲ ᓇᐃᓪᓕᑎᖅᓯᒪᓪᓗᒋᑦ ᐊᒥᐊᕆᔭᖅᑐᓚᐅᖅᓯᒪᒐᑦᑕ. 

ᓱᓇᐅᕝᕙ ᑭᑦᑐᕆᐊᓕᐊᓘᓪᓗᓂ ᑭᑦᑐᕆᐊᖃᕐᓇᓐᖏᑦᑐᒥᓪᓗ ᐊᑐᕐᓇᖓ. ᑕᕝᕙ ᐃᖅᑲᓇᐃᔭᕆᐅᕈᑎᒋᓚᐅᖅᓯᒪᔭᕋ 

ᓄᓇᕗᒃᑯᓐᓄᑦ ᓱᓇᐅᕝᕙ ᐊᓕᐊᓇᐃᓐᓂᖅᐹᖑᓂᐊᖅᓯᒪᔪᒥᓂᖅ ᐃᖅᑲᓇᐃᔮᕆᒋᐅᖅᑕᓐᓂᒃ.  

 

ᑕᐃᑲᓐᖓᑦ ᑲᔪᓯᓪᓗᖓ ᐳᓚᕋᑦᑐᓕᕆᓂᕐᒧᑦ ᑐᓐᖓᓱᑎᑦᑎᔨᐅᓚᐅᕋᓗᐊᖅᑐᖓ ᐊᕐᕌᒍ 10-ᓄᑦ 

ᐊᖓᔪᖅᑳᕆᔭᐅᓚᐅᖅᓯᒪᔪᖓ ᑕᐃᑲᓂ. ᑕᐃᑲᓐᖓᑦ ᐱᕈᖅᐸᓪᓕᐊᓕᓚᐅᖅᑐᖓ ᖃᓄᖅ ᑲᒪᔨᐅᓂᕐᒥᒃ 

ᐃᖅᑲᓇᐃᔭᖅᑎᑖᕋᓱᐊᕐᓂᕐᒥᒃ, ᑮᓇᐅᔭᓂᒃ ᑐᔅᓯᕋᕐᓂᖅ, ᐃᓕᓐᓂᐊᑎᑦᑎᓂᖅ, ᐊᒻᒪᓗ ᐱᓕᕆᖃᑎᒌᓐᓂᒃ 

ᐋᔩᖃᑎᖃᖅᑐᓂ ᐃᖅᑲᓇᐃᔭᖃᑎᑦᑎᓐᓂ. ᖁᕕᐊᒋᓂᖅᐹᕆᕙᓚᐅᖅᑕᒃᑲ ᐃᓐᓇᑐᖃᕐᓂᑦ ᑲᑎᒪᑦᑎᒋᐊᖅ 

ᐱᓇᓱᐊᕈᓯᐅᑉ ᐃᓗᐊᓂ ᐃᓐᓇᕐᓂ ᑲᑎᒪᑦᑏᓐᓇᖃᑦᑕᔪᒐᒪ ᑕᐃᔅᓱᒪᓂ.  

 

ᐊᕐᕌᒍᐃᑦ ᐊᓂᒍᖅᑎᓪᓗᒋᑦ ᐃᓚᒃᑲᓗ ᐊᐃᑉᐸᕋᓗ ᐊᓯᐊᓄᑦ ᓅᑉᐸᓪᓕᐊᓕᕋᓐᓄᒃ ᐃᖅᑲᓇᐃᔮᕆᖃᑦᑕᖅᓯᒪᔭᒃᑲ 

ᐃᓐᓇᕐᓄᑦ ᐃᓕᓴᐃᔨᐅᓂᖅ, ᐋᓐᓂᐊᕕᒻᒥ ᑐᓵᔨᐅᓂᖅ, 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᔨᐅᓂᖅ ᐊᒻᒪᓗ ᑭᖑᓂᐊᒍᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐃᖅᑲᓇᐃᔮᖃᓕᕆᓪᓗᖓ ᐃᖅᑲᓇᐃᔮᔅᓴᖅᓯᐅᖅᑎᓄᑦ ᐱᔨᑦᑎᕋᖅᑎᐅᓪᓗᖓ. ᐃᓄᓕᕆᔨᒃᑯᑎᒍᑦ ᑖᓐᓇ 

ᐊᓯᔾᔨᖅᑕᐅᕙᓪᓕᐊᓚᐅᖅᓯᒪᕗᖅ ᑐᑭᒧᐊᑦᑎᐅᓕᖅᑎᓪᓗᖓ ᕿᑭᖅᑖᓗᒻᒧᑦ. ᑕᐃᑲᓐᖓᑦ 

ᐃᓕᓐᓂᐊᖅᑎᑕᐅᖏᓐᓇᖅᑐᖓ ᐃᖅᑲᓇᐃᔮᒪ ᐃᓗᐊᒍᑦ ᐱᒋᐊᓱᐊᕐᓂᒃᑯᑦ ᕿᑭᖅᑖᓗᒻᒧᑦ ᐃᓄᓕᕆᔨᒃᑯᑎᒍᑦ 

ᑐᑭᒧᐊᑦᑎᑦᑎᔨᐅᓚᐅᖅᓯᒪᕗᖓ ᐃᓄᓕᕆᔨᒃᑯᓐᓄᑦ ᓄᓇᓕᓐᓂ 12-ᓂ ᑲᒪᒋᔭᖃᖅᑐᖓ.  

 

ᐃᖅᑲᓇᐃᔮᕆᖃᑦᑕᖅᓯᒪᔭᒃᑲ ᐱᓕᕆᐊᕆᖃᑦᑕᖅᓯᒪᔭᒃᑲ ᑕᑯᓐᓇᖅᑐᒋᑦ ᐱᒍᓐᓇᖅᑐᒋᑦᑎᐊᖅᑐᖓ ᑕᕝᕗᖓ. 

ᐃᑲᔪᕈᓐᓇᖅᑐᒋᑦᑎᐊᖅᑐᖓ ᐊᒻᒪᓗ ᐃᓱᒪᒋᔭᒃᑲ ᐊᔅᓱᕉᑎᒋᕙᑦᑕᒃᑲ ᑕᕝᕙᓂ ᐃᓪᓘᑉ ᐃᓗᐊᓂ ᓄᓇᓕᓐᓂᓪᓗ 

ᑭᒡᒐᖅᑐᐃᔨᐅᑦᑎᐊᕈᓐᓇᖅᑐᒋᔪᖓ.  

 

ᖁᔭᓐᓇᒦᖅᑐᖓ ᐃᓕᔅᓯᓐᓂᒃ ᐊᑕᖏᑦᑎᐊᖅᑐᖓ ᑕᕝᕙᓂ ᐃᓚᒋᔭᐅᔪᓐᓇᖃᑦᑕᕋᒪ ᐊᒻᒪᓗ 

ᓂᕈᐊᖅᑕᐅᓯᒪᓕᖅᑎᓪᓗᖓ ᐃᔅᓯᕙᐅᑕᐅᓯᒪᓪᓗᖓ ᑲᑎᒪᔨᕋᓛᓄᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᓪᓗ ᐊᒻᒪᓗ 

ᑲᓇᑕᒥ ᒪᓕᒐᓕᐅᖅᑎᐅᖃᑦᑕᖅᑐᓄᑦ ᑲᑎᒪᔨᓄᑦ ᐃᓚᒋᔭᐅᕙᒃᑭᓪᓗᖓ.  

 

ᑖᒃᑯᐊ ᐃᓚᒋᔭᐅᖃᑦᑕᖅᓯᒪᔪᓂᒃᑲ ᑕᑯᓐᓇᖅᑐᒋᑦ ᐃᓚᒋᔭᐅᒍᓐᓇᑎᐊᖅᑐᒋᔪᖓ ᐊᒻᒪᓗ ᑖᒃᑯᐊ 

ᓂᕈᐊᕋᔅᓴᐅᖃᑎᒋᔭᒃᑲ ᐅᐱᒋᑦᑎᐊᑕᒃᑲ ᐊᒻᒪᓗ ᑲᔪᓯᑦᑎᐊᖁᔭᒃᑲ ᐊᓯᔾᔨᔾᔮᖏᓐᓇᑦᑕ ᑖᒃᑯᐊᖑᓂᐊᕐᒥᒐᑦᑕ ᓱᓕ. 

ᖁᔭᓐᓇᒦᒃ.  

 

ᐊᐱᖅᓱᕐᓂᖅ ᒥᓂᔅᑕᒃᓴᒥᒃ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᒫᓐᓇ ᑕᐃᒪ ᐊᐱᖅᓱᖅᑕᐅᑎᓪᓗᒋᑦ ᒪᓕᑦᑕᐅᔭᕆᐊᖃᕐᓂᐊᖅᑐᐃᑦ 

ᐅᖃᐅᓯᕆᓐᖑᓱᒃᑲᒃᑭᑦ.  

 

ᒪᓕᒐᓕᐅᖅᑏᑦ ᐊᑕᐅᓯᕐᒥᒃ ᐊᐱᖅᑯᕐᒥᒃ ᐊᐱᕆᒍᓐᓇᖅᑐᐃᑦ ᓂᕈᐊᕋᔅᓴᐅᔪᓄᑦ.  

 

ᐃᒃᓯᕙᐅᑕᐅᓪᓗᖓ ᒪᓕᑎᑦᑎᓂᐊᖅᑐᖓ ᒪᓕᑦᑕᐅᔭᕆᐊᓕᓐᓂᒃ ᓇᓕᐊ ᓂᓪᓕᖅᑳᕆᐊᖃᕐᒪᖔᖅ ᓇᓕᐊ 

ᑭᐅᖅᑳᕆᐊᖃᕐᒪᖔᖅ ᐅᖃᐅᔾᔨᖃᑦᑕᓂᐊᖅᑐᖓ ᐊᒻᒪᓗᑦᑕᐅᖅ ᐃᓱᖃᖅᑎᑦᑎᖃᑦᑕᓂᐊᕐᒥᔪᖓ ᑭᐅᕕᔅᓴᖏᓐᓂ 

ᐊᐱᖅᑯᑎᓪᓗ ᑕᑭᓗᐊᖅᑎᑦᑕᐃᓕᒪᓂᐊᖅᑕᕗᑦ ᐊᒻᒪᓗᑦᑕᐅᖅ ᑭᐅᔾᔪᑎᓯ 2.5 ᒥᓂᔅᓯᑐᐃᓐᓇᐅᔭᕆᐊᓕᒃ.  

 

ᐊᐱᖅᑯᑎᔅᓴᖃᖅᑐᖃᖅᑳ ᓂᕈᐊᕋᔅᓴᐅᔪᓄᑦ? (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒᒧᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᒥᓂᔅᑐᕈᓐᓂᕈᕕᑦ ᐊᒻᒪ ᖃᐅᔨᒍᕕᑦ 

ᐊᖏᖃᑎᖃᓐᖏᓪᓗᑎᑦ ᑐᑭᒧᐊᒍᑕᐅᒐᓱᑦᑐᒥᒃ ᐊᖓᔪᖅᑳᖑᖃᑕᐅᔪᒧᑦ ᐊᐅᓚᑦᑎᔨᐅᖃᑕᐅᔪᒧᑦ ᐱᓕᕆᕕᖓᓄᑦ 

ᐊᖏᖃᑎᖃᓐᖏᒃᑯᕕᑦ ᖃᓄᖅ ᐱᓕᕆᒍᒪᒻᒪᖔᖅ, ᓇᓗᓇᐃᕈᓐᓇᕋᔭᖅᑮ ᓇᓗᓇᐃᕈᓐᓇᖅᑭᒌᑦ ᖃᓄᖅ 

ᐱᓕᕆᒐᔭᕐᒪᖔᖅᐱᑦ ᑖᓐᓇ ᐃᓱᒪᒋᔭᐃᑦ ᐃᓱᒪᒋᔭᐅᑦᑎᐊᕐᓂᐊᕋᓗᐊᕐᒪᖔᖅ ᒥᓂᔅᑕᐅᓪᓗᑎᑦ ᐊᒻᒪ 

ᐃᑲᔪᖅᓯᖅᑕᐅᓕᖅᑎᒐᓱᓪᓗᑎᑦ ᑖᓐᓇ ᐱᓕᕆᐊᔅᓴᖅ ᐃᖏᕐᕋᓯᒋᐊᖁᓪᓗᒍ ᐃᕝᕕᑦ ᑐᕌᖅᑕᐅᖁᔭᖓᓄᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊ ᑕᕝᕙ ᓂᕈᐊᕋᒃᓴᐃᑦ ᑭᐅᔪᓐᓇᖅᓯᓂᐊᓕᕐᒪᑕ. ᑖᒃᑯᐊ ᑕᕝᕙ ᓂᕈᐊᒐᒃᓴᐃᑦ 

ᑭᐅᔪᓐᓇᖅᓯᓂᐊᓕᕐᒪᑕ, ᑖᒃᑯᐊ ᐊᑏᑦ ᒪᓕᖃᑦᑕᕐᓂᐊᕋᒃᑭᑦ, ᓯᕗᓪᓕᕐᐹᒥᒃ, ᓂᕈᐊᕋᔅᓴᐅᔪᒧᑦ, ᒥᔅᑕ ᖃᐃᕐᓂᖅ.  

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᐊᐱᖅᑯᑎᓐᓄᑦ. ᑕᒪᓐᓇ, ᐊᑐᐊᒐᕐᒥᒃ ᑭᓯᐊᓂ 

ᒪᓕᒡᓗᖓᐅᒐᔭᕐᒥᖕᒪᑦ ᑖᒃᑯᐊ ᒐᕙᒪᒃᑯᑦ ᐊᑐᐊᒐᓕᐅᖅᓯᒪᔭᖏᑦ ᐊᑐᐊᒐᖏᓐᓂᒃ ᒪᓕᒡᓗᖓ ᑕᒪᓐᓇ 

ᑲᒪᒋᔭᕆᐊᖃᖅᑐᖅ ᐱᓕᕆᓇᓱᒐᔭᖅᐸᕋ ᖃᓄᕐᓗ ᐱᓕᕆᑦᑎᐊᕋᓱᖕᓂᖅ ᓴᖅᑭᔮᖅᑎᓐᓇᓱᓪᓚᑦᑖᕋᔭᖅᐸᕋᐃᓛᒃ 

ᐅᖃᕋᑖᖅᐳᖓ ᐊᔾᔨᒌᒃᑎᑦᑎᓂᖅ. ᑕᒪᓐᓇ ᐊᑐᕋᔭᖅᐸᕋ ᐊᑐᐊᒐᐃᑦ ᐱᓪᓗᒋᑦ ᐊᒻᒪᓗ ᒪᓕᑦᑎᐊᕋᓱᒐᔭᕐᓗᒍ ᐊᒻᒪᓗ 

ᖃᓄᕐᓗ ᐋᖅᑭᑦᑎᐊᖅᓯᒪᓇᓱᖕᓂᖓᓂᒃ ᑲᒪᒋᑦᑎᐊᕋᓱᒐᔭᖅᐸᕋ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᒡᓕᐅᓂᐊᖅᑐᖅ, ᒪᓕᒐᓕᐅᖅᑎ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑭᐅᔭᕐᓂᖏᑦᑑᒐᓗᐊᕐᖏᓛᒃ ᖃᓄᖅ ᓇᒧᑦ 

ᑐᕌᖓᒋᐊᖃᕐᒪᖔᖅ ᐅᖃᖅᓯᒪᓗᐊᕋᓂ. ᑕᐃᒪᓕ ᖃᐅᔨᓐᓂᕈᒪ ᑕᐃᒪᐃᑦᑐᒦᓕᖅᑐᖓ ᑖᓐᓇ ᐃᓱᒪᒋᔭᕋ 

ᐊᔾᔨᒋᔭᐅᓐᖏᑉᐸᑦ ᐊᖏᔪᖅᑲᐅᑕᐅᔪᓂᑦ ᐃᖅᑲᓇᐃᔭᖅᑎᓂᑦ ᐅᖃᐅᓯᖏᓐᓂᒃ ᑖᓐᓇ ᓄᖅᑲᖅᑎᑲᐃᓐᓇᖅᑳᕋᔭᖅᑕᕌ 

ᑐᑭᓯᒃᑲᓐᓂᕈᑎᔅᓴᓂᑦ ᑐᔅᓯᕋᒃᑲᓂᕐᓗᖓ ᖃᐅᔨᑦᑎᐊᕋᓱᓪᓗᖓ ᓇᐅᒃᑯᑦ ᐊᖏᖃᑎᒌᓐᖏᒻᒪᖔᓐᓄᒃ ᐃᓱᒪᒋᔭᕗᑦ 

ᐊᒻᒪᓗ ᖃᐅᔨᒐᓱᓪᓗᖓ ᖃᓄᖅ ᐃᖏᕐᕋᓯᒋᐊᕈᓐᓇᓂᐊᕐᒪᖔᓐᓄᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐱᖓᔪᐊᑦ, ᐱᖓᔪᒋᔭᐅᓂᐊᖅᑐᖅ, ᒪᓕᒐᓕᐅᖅᑎ ᐸᖕᓂᖅᑑᒧᑦ ᒥᒡ ᓇᑲᓱᒃ.  

 

ᓇᑲᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐊᐱᖅᑯᑎᒋᔭᖓ ᐃᓱᒪᒋᓪᓗᒍᓕ ᑐᑭᓯᐅᒪᑦᑎᐊᖅᑳᕐᓗᖓ ᑭᓯᐊᓂ 

ᐱᐅᒍᓇᖅᑑᑎᒋᒐᔭᖅᑕᕋ ᓱᒻᒪᑦ ᑕᐃᒪᐃᓕᖓᒻᒪᖔᖅ ᓇᒧᑦ ᑐᕌᖅᐸᓪᓕᐊᒍᒪᓂᐊᕐᒪᖔᖅ ᐊᒻᒪᓗ ᖃᓄᖅ 

ᐊᑦᑐᐃᓂᖃᕈᓐᓇᕋᔭᕐᒪᖔᖅ ᐊᑲᐅᒋᓐᓂᖏᒃᑯᒃᑯ ᐃᓱᒪᔅᓴᖅᓯᐅᕈᑎᒋᒃᑲᓐᓂᕆᐊᖃᕋᔭᖅᑕᕋ ᐸᕐᓈᕆᓯᒪᔭᕗᑦ 

ᐃᓱᒪᒋᒋᐊᕐᓗᒍ ᖃᓄᒃᑲᓐᓂᒃ ᓄᓇᕘᒧᑦ ᐋᖅᑭᒋᐊᕈᑎᔅᓴᐅᔪᓐᓇᖅᑐᓂᑦ ᐃᓱᒪᒋᐊᕆᐊᖃᕋᑦᑕ ᓂᕈᐊᖅᑕᐅᓯᒪᔪᑎᒍᑦ. 

ᑐᑭᓯᐅᒪᑦᑎᐊᕐᓗᒍ ᑭᓯᐊᓂᐅᒐᔭᖅᑐᖓᓕ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᓱᕐᓂᐊᕐᒪᑦ ᐊᐱᖅᓱᕐᓃᑦ ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐄ, ᓂᕈᐊᖅᑕᐅᖁᓇᖅᑯᓯ. ᐱᓇᓱᐊᕈᓯᕐᓂᒃ ᖃᑦᑏᓐᓇᑯᓗᓐᓂᒃ 

ᐅᕙᓃᓕᕋᒪ ᑕᒪᓐᓇ ᐊᑐᕈᒥᓇᖅᑐᕐᖏᓛᒃ.  

 

ᓄᓇᕗᓕᒫᒥ ᑕᐃᒪ ᐃᓐᓇᐃᑦ ᐊᒥᓱᕈᖅᐸᓪᓕᐊᑐᐃᓐᓇᕐᖓᑕ ᐃᓄᑑᒍᓐᓇᐃᓪᓕᔫᑦ ᐃᑲᔪᖅᑕᐅᒋᐊᖃᓕᖅᑐᑦ 

ᐃᓅᒐᓱᑐᐃᓐᓇᖅᑐᑎᒃ ᒐᕙᒪᒃᑯᑦ ᐸᕐᓇᑉᐸᓪᓕᐊᒋᐊᖃᓕᕐᖓᑕ ᒫᓐᓇᑦᑕᐅᑎᒋ ᑕᒪᑐᒧᖓ ᖃᓄᕐᓕ ᐃᓱᒪᒋᕕᓯᐅᒃ? 

ᐃᓐᓇᓂᑦ ᐸᖅᑭᑦᑎᓂᖅ ᓯᓚᑖᓂ ᓄᓇᕗᑦ ᐊᖓᔪᖅᑳᖃᕐᕕᖏᑕ ᐱᖓᓱᑦ? ᖁᔭᓐᓇᒦᒃ, ᐅᖃᖅᑏ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑕᕝᕙ ᓂᕈᐊᒐᒃᓴᐅᔪᐃᑦ ᑕᐃᒪ ᑭᐅᔪᓐᓇᖅᓯᓂᐊᓕᕐᒥᒻᒪᑕ ᓯᕗᓪᓕᐅᓂᐊᖅᑐᖅ ᒥᔅᑕ 

ᓚᐃᑦᓯᑑᓐ. 

  

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒪᐅᔭ ᐅᕙᖓᓕ ᐃᓱᒪᒋᔭᕋ ᐃᓐᓇᑐᖃᓕᕆᓂᖅ ᓯᓚᑖᓂ 

ᓄᓇᕗᑦ ᐊᖓᔪᖅᑳᖃᕐᕕᖏᑕ ᓯᓚᑖᓂ ᐱᑕᖃᕆᐊᖃᓪᓚᕆᑦᑐᖅ. ᐃᓐᓇᑐᖃᖁᑎᕗᑦ ᐃᓐᓇᕈᖅᐸᓪᓕᐊᒍᓐᓇᖅᑲᑕ 

ᐊᖏᕐᕋᒥᓂᒃ ᓄᓇᒥᓂ ᐃᓚᖏᓐᓂᒃ ᖃᓂᔅᓴᕐᓗᑎᒃ ᑕᕝᕙ ᐱᐅᓂᖅᓴᖅ. ᐃᓱᒪᒋᔭᕋᓕ, ᐊᓯᐊᒍᑦ 

ᐅᖃᐅᓯᕆᒃᑲᓐᓂᕈᓐᓇᓐᖏᑕᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑖᓐᓇ ᓂᕈᐊᒐᒃᓴᐅᔪᖅ ᐸᖕᓂᖅᑑᒧᑦ ᒪᓕᒐᓕᐅᖅᑎ ᒥᔅ ᓇᑲᓱᒃ. 

 

ᓇᑲᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᒫᓐᓇ ᐊᑐᖃᑦᑕᖅᑕᕗᑦ ᐃᓛ ᐊᑐᖃᑦᑕᖅᑕᖓ ᒐᕙᒪᒃᑯᑦ 

ᑖᕙᓃᑎᑦᑎᒋᐊᖃᕐᓂᖅ ᓄᓇᕗᑦ ᓯᓚᑖᓂ, ᐊᖏᖅᑐᑕ ᖁᕕᐊᒋᓐᖏᑕᕗᑦ. ᐃᓐᓇᐃᑦ, ᐃᓐᓇᖅᐳᑦ 

ᓄᓇᓕᑦᑎᓐᓃᖁᔭᕗᑦ. ᑭᓯᐊᓂ ᑲᒪᒋᔭᐅᖏᓐᓇᕆᐊᓖᑦ ᑭᓯᐊᓂ ᐋᓐᓂᐊᕕᒻᒥ ᐃᒫᒃ ᑲᒪᒋᔭᐅᑦᑎᐊᕐᓗᑎᒃ 

ᑭᓯᐊᓂᐅᒻᒪᑕ. ᐸᕐᓈᕆᔭᐅᓂᖓ ᓄᓇᕗᒥ ᐃᓗᐊᓃᑎᑉᐸᓪᓕᐊᓗᒋᑦ ᐃᑲᔪᖅᓱᓪᓚᕆᑦᑕᕋ.  

 

ᑕᒪᓐᓇᓗ ᐊᐱᖅᑯᑎᒋᓯᒪᓚᐅᕐᒥᔭᕋ ᓄᓇᑦᑎᓐᓂ ᖃᓄᖅᑑᑲᓐᓂᕈᓐᓇᖅᑭᑕ ᐃᓐᓇᖅᐳᑦ ᓄᓇᑦᑎᓐᓃᒍᓐᓇᖁᓪᓗᒋᑦ? 

ᑖᓐᓇᑦᑕᐅᖅ ᐃᓱᒪᒋᔭᕋ ᑲᔪᓰᓐᓇᕆᐊᖃᓐᖑᓱᑦᑐᖅ ᐊᔅᓱᕉᑎᒋᔭᕗᑦ ᐃᓐᓇᖅᐳᑦ ᐊᖏᕐᕋᑎᓐᓃᖁᓗᒋᑦ. 

ᑲᒪᒋᔭᐅᑦᑎᐊᕐᓗᑎᒃ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᒪᓐᖓᑦ ᑕᕝᕗᓐᖓᕋᒪ ᑖᒃᑯᐊ ᐃᓐᓇᖅᐳᓂᓛᒃ ᑭᒡᒐᖅᑐᖅᖢᒋᑦ 

ᐅᖃᐅᓯᕇᓐᓇᖅᐸᒃᑲᒃᑭᑦ.  

 

ᓯᓚᑐᓂᖏᑦ ᓄᓇᓕᑦᑎᓐᓄᑦ ᐃᑲᔫᑎᒃᓴᐅᔪᓐᓇᖃᑦᑕᕋᓗᐊᕐᒪᑕ ᑕᒪᒃᑯᓄᖓ ᒪᒃᑯᖕᓂᖅᓴᐅᔪᓄᑦ. ᐆᒃᑑᑎᒋᓗᖓ 

ᐅᕙᖓ, ᐃᓐᓇᕐᓂᓗ ᐱᕈᖅᓯᒪᓪᓗᖓ ᐃᑉᐱᒋᑦᑎᐊᖃᑦᑕᖅᑕᒃᑲ ᑕᒪᒃᑯᐊ ᐃᓐᓇᐃᑦ, ᓯᓚᑐᓂᖏᑦ ᐊᔪᓐᖏᓐᓂᖏᑦ, 

ᐱᔪᓐᓇᕐᓂᖏᑦ ᑕᐅᑐᖃᑦᑕᕐᒥᒐᒃᑭᑦ.  

 

ᐊᒻᒪ ᑕᒪᓐᓇ ᐃᓚᐃᓐᓇᒃᑯᑦ ᓄᓇᓕᓐᓄᑦ ᐱᑕᖃᕋᓱᒃᑭᓪᓗᓂᑦᑕᐅᖅ ᓈᒻᒪᖃᑦᑕᖏᑦᑑᒐᓗᐊᖅ. ᑕᒪᓐᓇ 

ᐅᖃᐅᓯᕆᔪᓐᓇᕆᕙᕋ ᐊᔾᔨᒌᓐᖏᑦᑎᑦᑎᓂᖅ ᓄᓇᓕᓕᒫᓄᑦ ᑕᒪᓐᓇ ᓴᖅᑭᔮᒃᑲᓐᓂᕆᐊᖃᕋᓱᒋᓪᓗᒍ ᒐᕙᒪᒃᑯᓐᓂᒃ. 

ᐱᔾᔪᑎᒋᓪᓗᒋᑦ ᑖᒃᑯᐊ ᐃᓐᓇᖅᐳᓂᓛᒃ ᐊᒃᓱᕈᐊᕐᓂᖅᓯᒪᓚᐅᕐᒪᑕ ᐃᒪᓐᓇᓕ ᐃᒡᓗᕐᔪᐊᕐᒥ ᐱᕈᖅᓯᒪᓚᐅᓐᖏᒻᒪᑕ 

ᐅᕙᑦᑎᑐᑦ.  

 

ᑖᓐᓇ ᑕᑯᒋᐊᓯᐊᑲᓐᓂᖅᖢᒍ ᐅᕙᒍᑦ ᒪᒃᑯᖕᓂᖅᓴᐅᔪᑎᒍᑦ ᑕᐃᒪ ᐱᔨᑦᑎᕋᒃᑲᓐᓂᕆᐊᖃᕋᓱᒋᔪᖓ ᑕᕝᕙᓂ 

ᒪᓕᒐᓕᐅᕐᕕᖕᒥ ᐊᒻᒪᓗ ᒐᕙᒪᒃᑯᑦ ᐱᓇᓱᐊᕐᓂᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑕᐃᒪ ᐊᐱᖅᑯᑎᒃᓴᓄᑦ ᐅᑎᕐᓂᐊᓕᕐᒥᒐᑦᑕ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ ᑎᑭᕋᕐᔪᐊᕐᒧᓪᓗ ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ ᐃᒃᓯᕙᐅᑖᖅ. ᐃᒃᓯᕙᐅᑕᖅᑦᑎᔨᖕᒫᖅ, ᐃᒃᓯᕙᐅᑕᖅᑦᑎᔩ ᐊᐱᖅᑯᑎᒋᕙᕋ ᒪᓐᓇ 

ᐱᓕᕆᐊᒃᓴᖃᑦᑎᐊᖏᓐᓂᖅ ᓂᕈᐊᖅᑎᒋᔭᒻᓄᑦ ᐅᑉᓗᑕᒫᑦ ᐊᑐᒐᐅᖕᒪᑦ ᐊᒥᓱᓄᑦ. ᑕᐃᒪ ᑕᒪᓐᓇ 

ᐱᓕᕆᐊᒃᓴᖃᑦᑎᐊᖏᓐᓂᖅ ᑐᓴᕈᐊᖅᐳᖓ ᒫᓐᓇ ᖃᓄᖅ ᐃᓱᒪᒋᔭᐅᒻᒪᖔᑦ ᐆᒃᑐᖅᑐᓄᑦ, ᖃᓄᕐᓗ ᓇᒻᒥᓂᖅ 

ᐊᑐᕐᓂᖅ ᐊᑐᖅᓯᒪᓐᓂᖅᐸᕐᔪᒃ ᐊᒻᒪᓗ ᖃᓄᖅ ᐋᖅᑭᒃᑑᓪᓗᐊᕐᒪᖔᑦᑎᒍ ᐃᓱᒪᒋᔭᖃᕐᓂᖅᐸᑕᓪᓗ ᑐᓴᕈᐊᖅᓱᒍ 

ᑕᒪᓐᓇ. ᒪ’ᓇ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑖᒃᑯᐊ ᓂᕈᐊᒐᒃᓴᐃᑦ ᑕᐃᒪ ᐊᑎᖏᑦ ᑕᐃᑲᑕᖕᓂᐊᓕᕐᒥᒐᒃᑭᑦ. ᓯᕗᓪᓕᖅᐹᒥ ᒥᔅ ᓇᑲᓱᒃ.  

ᓇᑲᓱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑖᓐᓇ ᐊᐱᖅᑯᑎᒋᒻᒪᒍ, ᑐᑭᓯᑲᒻᒪᖏᒃᑯᒪ ᐃᖅᑲᓇᐃᔭᓐᖏᑦᑐᓂᑦ 

ᐅᖃᐅᓯᖃᖅᐸᓪᓚᐃᔪᖅ ᐃᑲᔫᓯᐊᖃᑦᑕᖅᑐᐃᓪᓗ ᒪᑯᐊ.  

 

ᐃᓄᓕᕆᔨᒃᑯᓐᓄᑦ ᑐᑭᒧᐊᑦᑎᑦᑎᔨᐅᑎᓪᓗᖓ ᕿᑭᖅᑖᓗᒻᒧᑦ ᐊᕐᕌᒍ ᐃᓗᐊᓂ ᕿᒥᕐᕈᓚᐅᖅᓯᒪᒐᑦᑕ 14,000 

ᐅᖓᑖᓃᓚᐅᖅᓯᒪᔪᐃᑦ ᐃᑲᔫᓯᐊᖃᑦᑕᖅᑐᑦ. ᖁᕝᕙᓯᓯᒪᒃᑲᓂᖅᑐᖅ ᑖᓐᓇ ᓇᓗᓇᓐᖏᑦᑐᖅ. ᑭᓯᐊᓂ 

ᐃᖅᑲᓇᐃᔮᔅᓴᐃᑦ ᖃᑦᑏᓐᓇᐅᖃᑦᑕᕐᖓᑕ ᓄᓇᓕᓐᓂᑦ.  

 

ᖃᓄᖅᑑᕈᑎᔅᓴᑲᓐᓂᕐᓂᑦ ᑕᐃᒫᒃ ᓴᖅᑮᒐᓱᐊᕈᒥᓇᓲᖑᕗᖅ ᓄᓇᓕᐅᑉ ᐃᓗᐊᓂ ᐃᓕᓐᓂᐊᖅᑕᐅᔪᓐᓇᖅᑐᓂᑦ. 

ᐃᓕᖅᑯᓯᓕᕆᓂᕐᒧᓘᓐᓃᑦ ᑐᕌᖓᔪᓂᑦ. ᑮᓇᐅᔭᓕᐅᕈᑎᔅᓴᐅᑲᓐᓂᕈᓐᓇᖁᓪᓗᒋᑦ ᐃᓄᓐᓄᑦ. 

ᒥᑭᔫᓚᐅᕋᓗᐊᖅᑎᓪᓗᒋᑦ ᐃᑲᔫᑎᓪᓚᕆᐅᓲᖑᒻᒪᑕ. ᒥᑭᔫᓱᒋᔭᐅᒐᓗᐊᖅᑎᓪᓗᒋᑦ ᒐᕙᒪᒃᑯᓐᓄᑦ. 

 

ᑭᓯᐊᓂ ᐊᕐᕌᒍ ᐊᑕᐅᓯᕐᒥᑦ ᓯᕕᑭᑦᑐᐊᓘᒻᒪᑦ, ᐃᒪᐃᓛᖅᑐᖓᓚᒐᓱᐊ ᐃᓛᒃ ᐊᓯᔾᔩᒐᓱᓪᓗᖓ 

ᐃᒪᐃᓕᓗᐊᕈᒪᓐᖏᑦᑐᖓ ᐱᔾᔪᑎᒋᓪᓗᒍ.  

 

ᐊᕗᖓᒃᑲᓐᓂᖅ ᐅᖓᑖᓄᑦ ᖃᓄᒃᑲᓐᓂᖅ ᐃᑲᔪᒃᑲᓐᓂᕈᓐᓇᖅᑭᑕ ᓄᓇᕘᒥᐅᑕᕐᓂᒃ, ᐃᖅᑲᓇᐃᔮᖑᔪᓐᓇᖅᑐᓂᒃ 

ᓴᖅᑮᕙᓪᓕᐊᒐᓱᐊᕐᓂᕐᒥᒃ ᓄᓇᕘᒧᑦ ᐊᑦᑐᐊᔪᓂᑦ. ᑕᕝᕙᑐᐊᖅ ᑭᐅᔪᓐᓇᖅᑕᕋ, ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᒡᓕᐅᓂᐊᖅᑐᖅ, ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ ᑕᒪᓐᓇᐃᓛᒃ ᐱᓕᕆᐊᒃᓴᖃᓐᖏᓐᓂᖅ ᐃᖅᑲᓇᐃᔮᒃᓴᖃᓐᖏᓐᓂᖅ 

ᓄᓇᑦᑎᓐᓂ ᐊᑐᕐᒪᑦ. ᑕᒪᒃᑯᐊᓗ ᒪᒃᑯᒃᑐᐃᑦ ᐱᓕᕆᐊᒃᓴᖃᓐᖏᑦᑐᐃᑦ ᐃᓕᓐᓂᐊᕐᕕᖕᒥ ᐃᓱᓕᑦᑎᓯᒪᓕᖅᑑᒐᓗᐊᑦ 

ᑕᒪᔾᔭ ᑕᑯᖃᑦᑕᖅᐸᒃᑲ ᐊᖅᑯᑎᒥ ᐱᓱᑲᑕᑦᑐᐃᑦ ᐅᑯᐊ ᑭᓱᓕᕆᔭᒃᓴᖃᓐᖏᓐᓇᒥ.  

 

ᑕᒪᓐᓇᑦᑕᐅᖅ ᐅᕙᖓᑦᑕᐅᖅ ᓇᖕᒥᓂᖅ ᐃᒻᒪᖄ, ᓂᖃᐃᓱᕐᓂᒃᑯᑐᐃᓐᓇᐅᖏᑦᑐᖅ ᒪᑯᐊ ᐃᒪᓐᓇ 

ᐃᖅᑲᐃᓯᒋᐊᒃᑲᓐᓂᕈᓐᓇᖃᑦᑕᖅᑰᕈᓐᓇᕋᔭᖅᐸᒃᑲ ᐊᑏ ᐸᐃᑉᐹᓂᒃ ᑕᑕᑎᕆᒋᐊᕐᓗᑎᒃ ᐃᑲᔪᖅᑕᐅᒍᒪᒍᕕᑦ ᑕᐃᒪ 

ᒪᑯᐊ ᒪᓕᒐᓕᐅᖅᑏᑦ ᐃᑲᔪᖅᑎᖃᖃᑦᑕᕐᒪᑕ ᓄᓇᓕᖏᓐᓂᒃ ᑕᐃᑰᓇ ᐊᔭᐅᖅᑐᕐᓂᖅᓴᐅᓇᔭᖅᐸᒃᑲ.  

 

ᒪᒃᑯᒃᑐᐃᑦ ᐃᖅᑲᓇᐃᔭᕐᓂᕐᒨᓪᓘᓐᓃᑦ ᑮᓇᐅᔭᑎᒍᓪᓘᓐᓃᑦ ᑐᒃᓯᕋᕐᓂᕐᒥᒃ ᒐᕙᒪᒃᑯᓐᓄᑦ ᑕᒪᓐᓇ 

ᑭᓱᓕᕆᔭᒃᓴᖃᓗᐊᓐᖏᖦᖢᓂ ᓄᓇᓕᕋᓛᕐᓃᖦᖢᓂ ᖃᓄᖅᑑᓇᕐᓂᖅᓴᐅᖃᑦᑕᕐᒥᖕᒪᑦ.  

 

ᑕᐃᒪᓐᓇᑦᑕᐅᖅ ᑕᑯᓐᖑᐊᕆᐊᕋᔭᕆᕙᕋ ᖃᓄᖅᑑᒃᑲᓐᓂᖅᕈᓐᓇᕋᓱᒋᔪᓐᓇᕋᒃᑭᑦ ᐊᒻᒪ ᐅᕙᓐᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᓱᕈᒪᔪᓂᒃ ᐊᑎᖁᑎᖃᕈᓐᓃᕋᒪ. ᐊᒻᒪᓗ ᐊᐱᖅᓱᕐᓂᖅ ᑕᒪᓐᓇ ᒪᒥᐊᓇᖅ, 

ᒪᒥᐊᓇᖅ, ᓱᒃᑲᓕᓗᐊᕌᕐᔪᖕᓂᕋᒪ ᒪᒥᐊᓇᖅ ᓂᕈᐊᕋᒃᓴᐅᔪᖅ, ᐃᖃᓗᐃᑦ−ᒪᓂᕋᔭᖕᒧᑦ ᒪᓕᒐᓕᐅᖅᑎ, ᒥᔅᑕ 

ᓚᐃᑦᓯᑑᓐ. 

ᓚᐃᑦᓯᑑᓐ (ᑐᓵᔨᑎᒍᑦ): ᓇᑯᕐᒦᒃ ᐃᒃᓯᕙᐅᑕᖅᑦᓯᔩ. ᓇᑯᕐᒦᒃ, ᐊᐱᕆᖅᑲᐅᒻᒪᑦ ᑕᒪᑦᓱᒥᖓ. ᐱᒻᒪᕆᐅᒻᒪᑦ ᑕᒪᓐᓇ 

ᐊᐱᖅᑯᑎᒋᔭᐅᒋᐊᖃᓪᓚᕆᑦᑐᖅ.  

 

ᐊᒻᒪᓗ ᐊᑐᓂᑦ ᓄᓇᓕᐅᔪᐃᑦ ᐃᖅᑲᓇᐃᔮᒃᓴᖃᕈᓐᓇᕐᓂᕐᒧᑦ ᑐᕌᒐᕆᔭᖏᑦ ᐱᓕᒻᒪᖅᓴᐃᓂᑦᑎᒍᓪᓗ 

ᑐᕌᒐᖃᖅᑐᒃᓴᐅᕗᐃᑦ ᐱᓕᒻᒪᖅᓴᐃᓂᒃᑯᓪᓗ ᓄᐃᑦᑎᑦᓯᑎᐊᕐᓗᑎᒃ.  ᑕᒪᓐᓇ ᐃᖅᑲᓇᐃᔮᒃᓴᖃᕐᓂᖅ ᕿᒥᕐᕈᐊᕈᑦᑎᒍ 

ᖃᐅᔨᒪᓇᕐᒪᑦ ᐱᕕᖃᓗᐊᓐᖏᓇᑦᑕ, ᐃᖅᑲᓇᐃᔮᒃᓴᖃᑦᑎᐊᖏᑦᓱᑕᓗ.  

 

ᑕᒪᓐᓇ ᓄᓇᕗᒥᑦ ᑭᐅᔾᔪᑎᒋᔭᒃᓴᖅ ᓲᕐᓗ ᓯᕗᓂᒃᓴᒥᑦ ᑕᒪᒃᑯᐊ ᐱᔨᑦᓯᕋᖅᑎᐅᒍᓐᓇᖅᑐᐃᑦ ᓲᕐᓗ ᓇᒻᒥᓂᖁᑎᓖᑦ 

ᐊᒻᒪᓗ ᓇᒻᒥᓂᖁᑎᖃᐅᖅᑐᐃᑦ ᐊᖏᔫᑕᐅᓗᐊᓐᖏᑦᑐᐃᑦ, ᑕᒪᒃᑯᐊ ᑕᒡᒐ ᐃᑲᔪᕈᓐᓇᕋᔭᖅᑐᑦ 

ᐱᕕᖃᖅᑎᑦᓯᒍᓐᓇᖅᑐᑦ ᓄᓇᕗᒥᑦ ᐊᒻᒪᓗ ᐊᑐᓂᑦ ᓄᓇᓕᐅᔪᓂᑦ. ᐅᑉᐱᕆᔭᖃᖅᐳᖓ ᑕᒪᒃᑯᐊ ᓇᒻᒥᓂᖁᑎᓖᑦ 

ᑐᕌᒐᕆᒍᓐᓇᖅᑕᕗᑦ ᒪᑭᒪᐅᒪᑎᑦᓯᕙᓪᓕᐊᒍᓐᓇᓂᕐᒥᒃ ᐊᐃᕙᓪᓕᐊᓗᑎᒃ ᑕᑯᒍᓐᓇᖅᑐᒍᑦ 

ᐱᕈᖅᐸᓪᓕᐊᒍᓐᓇᕐᓂᕆᔭᖏᑦ ᑕᒪᒃᑯᐊ ᐃᖅᑲᓇᐃᔮᑦ ᑕᒪᓐᓇ ᑕᕝᕙ ᑕᐅᑐᑦᑕᕋ ᐊᒻᒪᓗᑦᑕᐅᖅ ᐱᔭᕇᑦᓯᐊᓲᖑᒻᒪᑕ 

ᓇᒻᒥᓂᖃᐅᕌᖓᒥᑦ.  

 

ᐃᑲᔪᕈᑎᓂᓪᓗ ᓄᐃᑎᑦᓯᑲᓐᓂᕆᐊᖃᖅᑐᒍᑦ ᐃᑲᔪᖅᑕᐅᑲᓐᓂᕈᓐᓇᖁᓪᓗᒋᑦ ᓇᒻᒥᓂᖁᑎᓖᑦ ᐊᒻᒪᓗ 

ᐱᓕᒻᒪᖅᓴᐃᓂᒃᑯᑦ ᓇᒻᒥᓂᖁᑎᓖᑦ ᓇᒻᒥᓂᖁᑎᒋᔭᖏᑦ ᓴᓐᖑᓯᒋᐊᕈᓐᓇᖁᓪᓗᒋᑦ. ᑐᑭᓯᐊᒍᑦᑎᒍ ᑕᒪᓐᓇ 

ᐊᑭᓖᖃᑦᑕᕐᓂᖅ ᐊᑭᓕᐅᑎᒃᓴᖏᓐᓄᑦ ᓈᓴᐃᓯᕆᓂᖅ ᓈᓴᐅᓯᕆᔨᓂᒃ ᐊᑐᖃᑦᑕᕆᐊᖃᕐᓂᖏᓐᓂᒃ, ᓇᒻᒥᓂᖅ 

ᑕᒪᓐᓇ ᒪᑭᑕᒍᓐᓇᑦᓯᐊᖁᓪᓗᒋᑦ ᓇᒻᒥᓂᖁᑎᓖᑦ ᐊᑕᐃᓐᓇᖁᓪᓗᒋᑦ ᓲᕐᓗ ᑲᑕᓐᖏᓪᓗᑎᒃ, ᐱᕙᓪᓕᐊᒍᓐᓇᖅᑐᒍᑦ 

ᑕᐃᒫᒃ, ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᓂᕈᐊᕐᓂᖅ ᒥᓂᔅᑕᒃᓴᒥᒃ 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᒥᐊᕝᕕᒋᒃᑲᓐᓂᖅᐸᒋᑦ ᒪᓕᒐᓕᐅᖅᑏ. ᐊᐱᖅᑯᑎᒃᓴᖅᑕᖃᕈᓐᓃᕐᒪᑦ, ᑕᐃᒪ ᒫᓐᓇ 

ᓂᕈᐊᕐᓂᕐᒧᑦ ᑲᔪᓯᒋᐊᕐᓂᐊᓕᕋᑦᑕ ᐊᐱᖅᑯᑎᒃᓴᖅᑕᕈᓐᓃᕐᓂᕋᓚᐅᖅᑎᓪᓗᒍ.  

 

ᑕᐃᒪ ᖃᐅᔨᒪᓂᐊᖅᐳᓯ ᒪᓕᒐᓕᐅᖅᑏᑦ ᐊᑐᓂᑦ ᑖᒃᑯᐊ ᓂᕈᐊᕈᑏᑦ ᑕᑕᑎᕐᓂᐊᖅᑯᑦ ᐃᓛᒃ ᓂᕈᐊᕈᑏᑦ 

ᐱᒋᐊᕈᑎᒋᓂᐊᖅᐸᓯᐅᒃ ᐃᒃᓯᕚᖅᑎᓪᓗᓯ ᑕᕝᕙᓂ ᐃᒃᓯᕚᕐᕕᒋᔭᖦᓯᓐᓂ. ᐊᒻᒪᓗ ᑕᑕᑎᐊᓂᒃᑯᔅᓯᐅᒃ 

ᑕᑕᑦᑎᓗᐊᕆᐊᖃᔾᔮᖅᑐᒃᓴᐅᖏᑦᑑᒐᓗᐊᑦ ᑭᓯᐊᓂ ᓂᕈᐊᕌᓂᒃᑯᔅᓯᐅᒃ ᑎᑎᐊᓂᒃᑯᔅᓯᐅᒃ ᑕᐃᑯᖓ ᕿᔪᖁᑎᑯᓗᖕᒧᑦ 

ᖃᒧᑎᖁᑎᑦᑕ ᐅᖓᑎᑦᑎᐊᖓᓃᑦᑐᑦ ᑖᒃᑯᐊ ᑕᐃᒃᑯᓐᖓᕐᓂᐊᖅᐸᓯᐅᒃ ᑭᓯᐊᓂ ᐅᔾᔨᖅᓱᑦᑎᐊᕐᓂᐊᖅᐳᓯ 

ᑕᐃᑯᓐᖓᐅᕙᓪᓕᐊᑎᓪᓗᓯ ᐅᖓᓯᒌᖃᑦᑕᕐᓂᖅ ᑖᓐᓇ ᐊᑐᕆᐊᖃᕐᓂᐊᕐᒪᑦ.  

 

ᖁᔭᓐᓇᒦᒃ, ᐊᑖ, order. ᖃᐅᔨᒪᓂᐊᖅᐳᓯ ᓂᕈᐊᕌᓂᖅᑰᒻᒪᑕ.  

 

ᑕᐃᒪ ᑖᒃᑯᐊ ᓈᓴᖅᑕᐅᒋᐊᖅᑐᕐᓂᐊᖅᑎᓪᓗᒋᑦ ᑖᕗᖓ ᓄᖅᑲᖓᓚᐅᐱᓪᓚᒍᓐᓇᖅᑐᒍᑦ ᓇᓂᑐᐃᓐᓇᖅ 

ᓄᖅᑲᖓᓚᐅᐱᓪᓚᒍᒪᒍᔅᓯ. ᑕᐃᒪ ᓇᓗᓇᐃᔭᑦᑎᐊᕐᓂᐊᕆᕗᒍᑦ ᓈᓴᖅᑕᐅᕌᓂᒃᐸᑕ. ᑕᐅᕗᖓ ᐊᔾᔭᖅᑕᐅᔪᓐᓇᖅᓯᔪᑦ.  

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:42ᒥ ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 15:49ᒥ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᓴᒃᓴᐅᑦᑎᐊᖅᑐᔅᓴᐅᕗᖓ. ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ. ᑕᐃᒪ ᒫᓐᓇ 

ᑲᑎᓕᖅᑎᓪᓗᑕ ᓇᓗᓇᐃᔭᐃᕐᕕᒋᔪᓐᓇᖅᓯᕙᒃᑲ ᒪᓕᒐᓕᐅᖅᑏᑦ ᑖᓐᓇ ᒪᓕᒐᓕᐅᖅᑎ ᓇᑲᓱᒃ ᓵᓚᒃᓴᖅᐳᖅ.  

 

>>ᐸᑦᑕᑐᖅᑐᑦ 

 



ᐅᓪᓗᑐᐃᓐᓇᖅ, ᐅᑐᐱᕆ 30, 2020 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑕᐃᒪ ᓅᒃᑎᒋᐊᕈᑎᒃᑯᑦ ᐃᖅᑲᐅᒪᓂᐊᖅᐳᒍᑦ ᓅᒃᑎᒋᐊᕈᑎᒃᑯᑦ ᓴᖅᑭᑦᑐᖃᓛᕐᒪᑦ ᑕᕝᕙᓂ ᐃᒡᓗᕐᔪᐊᖁᑎᑦᑎᓐᓂ 

ᑲᑎᒪᒃᑲᓂᕐᓂᐊᓕᕈᑦᑕ ᓇᒡᒐᔾᔭᐅᔪᒥ ᑖᓐᓇ ᓇᓗᓇᐃᖅᑕᐅᔪᖅ ᓂᕈᐊᖅᑕᐅᓵᖅᑐᖅ ᓇᓗᓇᐃᖅᑕᐅᖁᓪᓗᒍ 

ᒥᓂᔅᑕᖓᓐᓂᐊᕐᓂᖓᓂᒃ.  

 

ᓅᒃᑎᒋᐊᕈᑎᒃᑯᑦ ᑖᒃᑯᐊ ᓂᕈᐊᕈᑕᐅᖅᑲᐅᔪᐃᑦ ᐊᓕᒃᑐᖅᑕᐅᖁᔭᐅᕚᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊ ᓂᕈᐊᕈᑎᑦ ᓱᕋᑦᑎᖅᑕᐅᔪᓐᓇᖅᑐᑦ ᐊᓕᒃᑐᖅᑕᐅᓗᑎᒃ ᖃᓄᐃᑕᐅᓗᑎᒃ.  

 

ᖁᔭᓐᓇᒦᒃ. ᑕᐃᒪ ᑖᓐᓇ ᒥᓂᔅᑐᔅᓴᐅᓂᐊᓕᖅᑐᖅ ᒥᔅ ᓇᑲᓱᒃ ᓇᐃᑦᑑᒐᓗᐊᒥ ᓂᓪᓕᕈᓐᓇᖅᐳᑎᑦ. ᒥᔅ ᓇᑲᓱᒃ.  

 

ᓇᑲᓱᒃ: ᖁᔭᓐᓇᒦᒃ, ᐃᒃᓯᕙᐅᑕᖅᑦᑎᔩ. ᒪᓕᒐᓕᐅᖅᑎᐅᖃᑎᒃᑲ ᖁᔭᓐᓇᒦᖅᑕᒃᑲ ᐊᑕᖏᑦᑎᐊᖅᑐᓯ ᐊᒻᒪᓗ ᐃᓚᒃᑲ 

ᑲᑎᒪᓐᖏᑕᕋᓗᐊᒃᑲ ᖁᔭᓐᓇᒦᕐᒥᒐᒃᑲ ᐃᑲᔪᖅᓯᖅᑕᐅᖏᓐᓇᕋᒪ ᐅᓪᓗᒥᒧᑦ.  

 

ᐊᒻᒪᓗ ᑕᕝᕙᓂ ᑲᑎᒪᓂᕆᓂᐊᖅᑕᑎᓐᓂᒃ ᑲᔪᓰᓐᓇᕐᓗᑕ ᑭᓯᐊᓂᐅᒻᒪᑦ ᑐᕚᕆᒐᓱᐊᖅᑕᕗᑦ ᑕᑯᓐᓇᕐᓗᒍ 

ᐱᔭᕆᐊᑭᑦᑑᖏᒻᒪᑦ.  

 

ᑭᓯᐊᓂ ᑖᒃᑯᐊ ᐊᔅᓱᐊᓗᒃ ᖁᔭᓐᓇᒦᕐᒥᔭᒃᑲ ᓂᕈᐊᔅᓴᐅᖃᑎᒋᕋᑖᖅᑕᒃᑲ.  

 

ᐊᓯᔾᔨᕐᕕᓗᒋᑦ ᓇᓕᐊ ᑕᐃᒪᐃᒍᒪᓐᖏᑦᑎᐊᕋᒪ ᑕᐃᒪᐃᔾᔮᖏᒻᒥᔪᖓ. ᐱᓕᕆᖃᑎᒌᑦᑎᐊᕋᓱᓪᓗᑕ 

ᑭᓯᐊᓂᐅᓂᐊᕐᒥᒻᒪᑦ ᒥᓂᔅᑕᐅᖃᑕᐅᓂᐊᖅᑎᓪᓗᖓ. ᖁᔭᓐᓇᒦᖅᑐᖓ ᐊᑕᖏᑦᑎᐊᖅᑐᓯ ᐊᒻᒪᓗ 

ᑲᔪᓯᑦᑎᐊᕈᒥᓇᕐᓂᐊᕆᕗᖅ ᐊᕐᕌᒍ ᐊᑕᐅᓯᖅ ᐱᕕᑭᑦᑑᒐᓗᐊᖅ ᑭᓯᐊᓂ ᐃᓚᒋᔭᐅᒍᒪᒋᕗᖓ 

ᖃᓄᖅᑑᕈᑎᔅᓴᒃᑲᓂᕐᓂᒃ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᑲᐃᑎᑦᑎᕗᖓ ᒪᓕᒐᓕᐅᖅᑎᓕᒫᑦ 1:30 ᓇᒡᒐᔾᔭᐅᒥ, ᓄᕕᐱᕆ 2, 2020, 

ᑲᑎᒪᓛᕐᒥᒻᒪᑕ.  

 

ᓄᓇᕗᑦ ᓯᕗᓕᐅᖅᑏᑦ ᒫᓐᓇ ᐃᓱᓕᑉᐳᖅ.  

 

>>ᑲᑎᒪᓂᖅ ᓄᖅᑲᖅᑐᖅ 15:52ᒥ 



 

 

 


